
Dysgais wers lythrennedd Saesneg i ddisgyblion Blwyddyn 5 a 6.

Disgyblion cyrhaeddiad uwch oedd y rhain. Ffocws y wers oedd

ehangu dealltwriaeth y disgyblion o ddigwyddiadau'r Rhyfel Byd

Cyntaf a cherdd rhyfel trwy ofyn iddynt gwblhau prosiect ymchwil

ar liniaduron.  

 

Yn ystod y wers, penderfynais ddefnyddio amrywiaeth o

dechnegau Asesu ar gyfer Dysgu (AagD) i asesu dealltwriaeth y

disgyblion o'r dasg (gweler Tystiolaeth 1a). Cynlluniais

ddefnyddio'r strategaeth cwestiynu dwylo i fyny ar ddechrau'r wers,

cyn yna rhannu'r meini prawf llwyddiant (mpll) gyda'r disgyblion. I

gloi, gofynnais i'r disgyblion i asesu gwaith eu cyfoedion (Black a

Wiliam, 1998).  

 

Penderfynais ddefnyddio'r technegau yma yn fy ngwers gan

bwysleisiodd Black a Wiliam (1998) pwysigrwydd defnyddio'r

elfennau yma o AagD yn gyson er mwyn cefnogi datblygiad y

dysgwyr. Yn benodol, defnyddiais strategaeth cwestiynu oherwydd

yn ystod fy nghyfnod o arsylwi, nodais fod y defnydd o gwestiynu

yn ymddangos yn effeithiol ar gyfer asesu dealltwriaeth flaenorol y

disgyblion. Mae ymchwil Wareing (2012) yn atgyfnerthu hyn, gan

ei fod yn dadlau bod y defnydd o gwestiynu yn darparu tystiolaeth

gadarn o ddealltwriaeth y dysgwyr. Ymddangosodd y strategaeth i

fod yn gweithio'n dda yn ystod y wers wrth i'r disgyblion ateb yn

hyderus. Adlewyrcha hyn eu dealltwriaeth flaenorol o'r testun.

Adfyfyriais ar y llwyddiant yma yn fy adfyfyrio dyddiol. 

 

Tystiolaeth 1a 

Tystiolaeth 1b 

Tystiolaeth 1c 

Yn ail, cynlluniais rannu'r mpll gyda'r disgyblion cyn iddyn nhw ddechrau ar y prosiect ymchwil. Penderfynais ddefnyddio'r elfen yma o AagD yn fy

ngwers gan ei bod yn cynorthwyo'r disgyblion i lwyddo, gan roi targedau penodol iddyn nhw i gyflawni. Gwnaeth ymchwil DeLuca, et al. (2018)

darganfod canlyniadau tebyg, wrth i'r cyfranogwyr nodi bod derbyn mpll o'r athrawes yn elfen werthfawr o AagD, gan ei fod yn atgoffa'r disgyblion

o'r hyn sydd angen iddynt gyflawni er mwyn llwyddo. Er i mi gynllunio i gyflwyno'r mpll cyn i'r disgyblion dechrau ar y dasg, anghofiais wneud hyn

ac felly, roedd yn rhaid i mi gyflwyno'r mpll yng nghanol y dasg. Nododd y mentor dosbarth byddai wedi bod yn fwy buddiol i mi i gyflwyno'r mpll ar

ddechrau'r dasg fel bod y disgyblion yn ymwybodol o'r disgwyliadau (gweler Tystiolaeth 1c). Rwy'n cydnabod fy nghamgymeriad wrth ystyried

canfyddiadau DeLuca, et al. (2018) a Black a Wiliam (1998) ac felly yn y dyfodol, byddaf yn ceisio sicrhau fy mod i'n cofio cyflwyno'r mpll ar

ddechrau'r dasg fel ei fod o gymorth i'r disgyblion.  

 

Penderfynais gloi'r wers gan ofyn i'r disgyblion i asesu gwaith eu cyfoedion. Mae hunanasesu ac asesu cymheiriaid yn elfen arall o AagD sy'n

cael ei hargymell gan Black a Wiliam (1998). Dangosa canfyddiadau ymchwil Panadero a Brown (2017) bod nifer o athrawon yn adnabod nifer o

fanteision i asesu cymheiriaid, megis ei fod yn rhoi mwy o gyfrifoldeb i'r disgyblion a'i fod yn hyrwyddo dysgu pellach. O ganlyniad, byddaf yn

cadw i ddefnyddio'r dechneg yn fy ngwersi.  

 

Er i mi gynnwys elfennau o gwestiynu, rhannu mpll ac asesu cyfoedion yn fy ngwers, ni lwyddais i gyflwyno amser penodol ar gyfer adborth

athrawes. Er i mi ddarparu adborth i rai o'r disgyblion wrth grwydro o amgylch y dosbarth, nid oedd angen adborth uniongyrchol ar bob disgybl, ac

felly ni wnaeth pob disgybl derbyn adborth. Gan fod Black a Wiliam (1998) yn argymell darparu adborth o ansawdd er mwyn helpu'r disgyblion i

ffynnu, byddaf yn ceisio pennu amser penodol ar gyfer darparu adborth yn fy ngwersi yn y dyfodol.  

 

 



1/4/2020 OneNote

https://uowtsd-my.sharepoint.com/personal/1602259_student_uwtsd_ac_uk/_layouts/15/WopiFrame.aspx?sourcedoc={5af5c8a4-c05d-4593-8341-4b9eedf187d8… 1/1

Enghraifft Ddarluniadol 2 
Wednesday, December 18, 2019 12:03 PM 

 

 

Tystiolaeth 2a Tystiolaeth 2b 

Tystiolaeth 2c 

 

Yn deillio o'r sylwadau yn fy Nyddlyfr Dysgu a fy myfyrdodau dyddiol o
wersi blaenorol (gweler Enghraifft Ddarluniadol 1), penderfynais ddechrau
fy ngwers Gymraeg nesaf gyda thasg meini prawf llwyddiant (mpll). Ffocws
y wers oedd ysgrifennu portread. Gwers ar gyfer 32 o ddisgyblion
Blwyddyn 6 (disgyblion 10-11 mlwydd oed) oedd hi. 
 
Ar ddechrau'r wers, rhoddais amser i'r disgyblion i geisio adnabod y mpll ar
gyfer ysgrifennu portread o bortread enghreifftiol (gweler Tystiolaeth 2a).
Penderfynais wneud hyn gan fod ymchwil yn dangos bod rhoi'r cyfrifoldeb
o bennu mpll i'r disgyblion yn cynyddu eu hymreolaeth disgybl, gan ei fod
yn rhoi cyfrifoldeb cynyddol iddynt i hyrwyddo dysgu eu hun (Read &
Hurford, 2010). Wrth ystyried sylwadau'r mentor dosbarth ar y wers (gweler
Tystiolaeth 2b), gellir dadlau bod rhoi'r cyfrifoldeb o bennu'r mpll i'r
disgyblion o fudd iddynt. O ganlyniad, roedden nhw'n ymwybodol iawn o'r
disgwyliadau a chynnwys y mpll ac felly roedden nhw'n gallu cyrraedd y
nod. Gellir gweld y mpll ar waith yn Dystiolaeth 2ch. 

 

Tystiolaeth 2ch 

Hefyd, penderfynais ddarparu adborth i'r disgyblion yn ystod y wers wrth grwydro o amgylch ac ar ôl y wers ar ffurf 'dwy seren a dymuniad' (gweler
Tystiolaeth 2c a 2ch). Elfen arall o Asesu ar gyfer Dysgu (AagD) yw darparu adborth o ansawdd, sy'n cael ei hargymell gan Black a Wiliam (1998).
Yn amlwg gwnaeth darparu adborth yn ystod y wers buddio rhai disgyblion, gan wnaethant gywiro ei gwaith yn syth gan ddefnyddio beiro gwyrdd
ar ôl derbyn fy adborth (gweler Tystiolaeth 2ch). Heb yr adborth yma, mae'n bosib ni fyddai'r disgybl wedi taro'r mpll na chyflawni'r dasg hyd eithaf
ei gallu. Fel argymhellodd Black a Wiliam (1998), darparais adborth penodol i'r disgybl o sut i wella ei gwaith ac ymddangosa hyn yn llwyddiannus.
Yn ychwanegol, defnyddiais y strategaeth 'dwy seren a dymuniad' wrth farcio gwaith y disgyblion (gweler Tystiolaeth 2ch). Mae ymchwilwyr yn
dadlau bod y dechneg yma yn llwyddiannus gan fod y disgyblion yn gallu adnabod eu cryfderau o'r adborth ac mae'r 'dymuniad' yn rhoi ffordd
benodol ymlaen i'w dysgu (Lee, 2013). Mae hwn yn cyd-fynd ag argymhellion ymchwil (Black a Wiliam, 1998). Er hyn, oherwydd cyfyngiadau
amser, ni lwyddais arsylwi effaith yr adborth ar ddysgu'r disgyblion. Felly, yn y dyfodol, byddaf yn sicrhau bod amser penodol yn cael ei roi i'r
disgyblion i weithredu'r 'dymuniad' ac i mi arsylwi effaith yr adborth yma ar y dysgu.  
 
Yr elfen olaf o AagD defnyddiais yn fy ngwers yw hunanasesu. Cynlluniais ofyn i'r disgyblion i hunanasesu eu gwaith trwy dicio'r elfennau o'r mpll
roedden nhw'n teimlo eu bod nhw wedi'u cyflawni. Penderfynais ddefnyddio'r strategaeth yma gan wnaeth ymchwil gan Wiliam (2018) canfod bod
y defnydd o hunanasesu yn gallu cael effaith cadarnhaol ar gyrhaeddiad a chyflawniad disgyblion. Er hyn, ni lwyddodd nifer o'r disgyblion i
gyflawni'r hunanasesu oherwydd diffyg amser (gweler Tystiolaeth 2ch). O ganlyniad, mae'n hanfodol fy mod i'n cynllunio amser penodol ar gyfer
hunanasesu yn fy ngwersi nesaf, er mwyn i'r disgyblion buddio o'r ymarfer yma. 

Tystiolaeth 3a 

Tystiolaeth 3b 

 

Tystiolaeth 3c 

 

 

Tystiolaeth 3ch 
Tystiolaeth 3dd 

 

Tystiolaeth 3d 

 

Yn dilyn fy nghyfnod o addysgu yn PAP 1 – Bloc 1, gwnaeth fy mentor dosbarth canmol fy

nefnydd o asesu yn fy adroddiad canol lleoliad, gan nodi bod fy nghydymffurfiad â

gofynion polisi asesu'r ysgol wedi bod yn effeithiol ac o fudd (Gweler Tystiolaeth 3a).

Arddangosa Tystiolaeth 3b a 3c rhai o ofynion polisi asesu'r ysgol lleoliad. Ar ôl derbyn y

sylwadau yma, penderfynais adfyfyrio ar fy ngwers Mathemateg gyda Blwyddyn 6, lle

roeddwn i'n addysgu sut i lunio onglau'n gywir. Gwers ar gyfer 32 o ddisgyblion â gallu

cymysg oedd y wers.   

Penderfynais adfyfyrio ar y wers yma gan geisiais gyflwyno nifer o elfennau Asesu ar gyfer Dysgu (AagD) trwy gydol y wers. Fel soniwyd Black a

Wiliam (1998), mae'r defnydd o AagD yn hanfodol o bwysig i athrawon gan fod asesu ffurfiannol yn galluogi'r athrawes i asesu dealltwriaeth y

disgyblion o destun penodol yn gyson, gan felly caniatáu iddi addasu'r her fel ei bod ar lefel priodol i'r disgyblion mae hi'n ei haddysgu. 

 

Wrth ystyried hyn, penderfynais ddechrau'r wers gan ddefnyddio strategaeth cwestiynu lle'r oedd y disgyblion yn ateb y cwestiynau ar eu byrddau

gwyn bach personol (gweler Tystiolaeth 3ch). Dewisais ddefnyddio'r strategaeth yma gan fod ymchwil yn argymell y defnydd o gwestiynu, nid

ond oherwydd ei bod yn arddangos dealltwriaeth y disgyblion o destun, ond hefyd oherwydd ei bod yn gofyn i'r disgyblion i feddwl yn ddwys cyn

ateb, sydd eto yn cynyddu eu cyfrifoldeb dros ddysgu eu hun (Black, et al., 2003). Yn ychwanegol, darganfuwyd Andersson a Palm (2017) bod y

defnydd o fyrddau gwyn bach yn ddefnyddiol, gan fod yr athrawes yn cael ateb o bob disgybl yn syth, sy'n caniatáu iddi asesu dealltwriaeth pob

unigolyn wrth arsylwi eu hymatebion, gan yna gwneud unrhyw addasiadau i'r wers fel bo'n briodol. Gwnaeth y mentor dosbarth canmol fy

strategaethau cwestiynu yn fy Nyddlyfr Dysgu (gweler Tystiolaeth 3dd), gan nodi fy mod i'n hasesu dealltwriaeth flaenorol y disgyblion ac yn ei

herio nhw gyda chwestiynau anodd.  

 

Yna, wnes i rannu'r meini prawf llwyddiant (mpll) gyda'r disgyblion gan esbonio mai ffocws y wers oedd llunio onglau'n gywir (gweler Tystiolaeth

3d). Penderfynais wneud hyn gan fod ymchwil yn pwysleisio bod rhannu mpll gyda'r disgyblion yn fanteisiol, gan ei fod yn arddangos

disgwyliadau'r athrawes yn glir, sy'n cymorth i'r disgyblion wrth iddyn nhw gyflawni'r dasg (Black, et al., 2003). Yn ychwanegol, mae polisi asesu'r

ysgol (gweler Tystiolaeth 3b) yn argymell dylid rhannu'r mpll gyda'r disgyblion fel arfer dda. O ganlyniad, ceisiais rannu'r mpll gyda'r disgyblion ar

ddechrau pob gwers. 

 

Er i mi lwyddo wrth ddefnyddio strategaeth cwestiynu a rhannu'r mpll gyda'r disgyblion, ni chredaf fy mod i wedi cynllunio digon o amser penodol

ar gyfer hunanasesu ac asesu cyfoedion. Mae hunanasesu ac asesu cyfoedion yn cael eu cynnwys yn bolisi asesu'r ysgol (gweler Tystiolaeth

3b), ac felly mae'n hanfodol fy mod i'n cynyddu fy nefnydd o'r elfen yma o AagD. Fel soniwyd yn flaenorol, mae ymchwil yn dangos bod

hunanasesu o gymorth i ddatblygiad a chynnydd y disgyblion (Wiliam, 2018). Wrth ystyried hyn, rhaid i mi gynyddu'r amser sydd ar gael i'r

disgyblion i hunanasesu eu gwaith yn y dyfodol.  

Tystiolaeth 1a 

 

Tystiolaeth 1b 

 

Yn fy ngwers Cymraeg â 32 o ddisgyblion Blwyddyn 6, cyflwynais

agweddau o rifedd yn fy nhasg darllen a deall (gweler Tystiolaeth

1a). Gan wnes i gyflwyno'r elfen rhifedd yn y dasg, penderfynais

wahaniaethu'r cwestiynau darllen a deall yn ôl grwpiau

Mathemateg y disgyblion, sef Grŵp A a Grŵp B (gweler

Tystiolaeth 1b). I ddechrau, roedd y disgyblion wedi'u drysu wrth i

mi ddosbarthu gwaith Cymraeg yn ôl eu grwpiau mathemateg, ond

ar ôl iddynt ddechrau ar y dasg daeth hi'n amlwg bod y

gwahaniaethu wedi sicrhau bod y lefel o her yn briodol ar gyfer yr

amryw o alluoedd o fewn y dosbarth (gweler Tystiolaeth 1c).  

 

Penderfynais gyflwyno rhifedd yn y Meysydd Dysgu a Phrofiad

gwahanol ar ôl darllen adroddiad Donaldson (2015). Un o

flaenoriaethau Donaldson (2015) yn y cwricwlwm newydd yw

sicrhau bod athrawon yn cyflwyno'r cyfrifoldebau trawsgwricwlaidd,

sef llythrennedd, rhifedd a chymhwysedd digidol, mor aml ag sy'n

bosib yn eu gwersi. Trwy gyflwyno'r elfen rhifedd yn fy ngwers

Cymraeg, llwyddais ddarparu cyd-destun dilys i'r sgiliau

mathemategol roedd y disgyblion wedi bod yn ymarfer yn eu

gwersi Mathemateg pur. Yn ôl Donaldson (2015), dyma bwrpas

cyflwyno'r cyfrifoldebau trawsgwricwlaidd, gan fod ail-adrodd y

sgiliau sy'n cael eu datblygu yn wersi Mathemateg pur yn caniatáu

i'r disgyblion adnabod sefyllfaoedd arall lle bydd angen

cymhwyso'r sgiliau yma er mwyn datrys problem. Yn obeithiol, mi

fydd hyn yn hyrwyddo annibyniaeth y disgyblion gan fod

"cymhwysedd mewn rhifedd yn hanfodol ar gyfer byw a gweithio'n

annibynnol" (Donaldson, 2015, tud.40).   

 

Tystiolaeth 1c 

Er teimlaf fy mod i wedi cyflwyno'r elfen rhifedd yn llwyddiannus yn drawsgwricwlaidd yn y wers yma, ni chredaf fy mod i wedi llwyddo i gyflwyno'r

elfen yn ddigonol yn fy ngwersi arall. O ganlyniad, byddaf yn ceisio cyflwyno'r elfen rhifedd yn drawsgwricwlaidd yn fwy aml yn fy ngwersi yn PAP 1

– Bloc 2, er mwyn i'r disgyblion buddio o'r ymarfer. 

Tystiolaeth 2a Tystiolaeth 2b 

 

Tystiolaeth 2c 

 

Tystiolaeth 2ch 

 

Ceisiais gyflwyno'r elfen llythrennedd yn drawsgwricwlaidd yn fy ngwers Addysg Grefyddol

(gweler Tystiolaeth 2a). Ffocws y wers oedd dysgu am seremoni Cymundeb y Cristnogion.

Gwers ar gyfer 32 o ddisgyblion gallu cymysg yn Flwyddyn 6 oedd hi. Yn dilyn ymlaen o wers

Saesneg flaenorol, lle ofynnais i'r disgyblion i ysgrifennu cyfarwyddiadau ar gyfer rysáit (gweler

Tystiolaeth 2b), penderfynais ofyn i'r disgyblion i ysgrifennu cyfarwyddiadau o sut i gynnal

Cymundeb (gweler Tystiolaeth 2c).   

 

Penderfynais ar y dasg yma gan roeddwn i am gyflwyno llythrennedd yn drawsgwricwlaidd, ac

ar ôl i'r disgyblion ymarfer ysgrifennu cyfarwyddiadau yn eu gwersi iaith pur, roeddwn i am

ddangos iddynt sut roedd gwahanol agweddau o iaith yn gallu cael eu cymhwyso a'u defnyddio

mewn amrywiaeth o gyd-destunau a phynciau eraill. Mae'r rhesymeg yma yn cyd-fynd ag

argymhellion Donaldson (2015, tud.40), gan ei fod yn dadlau bod angen "cyd-destunau

cyfoethog" ar ddisgyblion er mwyn iddyn nhw allu "cryfhau" a mireinio eu sgiliau iaith mewn

sefyllfaoedd go iawn. Gwnaeth ymchwil gan Kerry (2011, tud.14) hefyd canfod canlyniadau

tebyg; "learning was deeper and more effective in lessons where subject content was cross-

curricular". O ganlyniad, ceisiais gyflwyno agweddau o lythrennedd, rhifedd a chymhwysedd

digidol yn fy ngwersi yn rheolaidd.  

 
Yn dilyn fy nghyfnod o addysgu yn PAP 1 – Bloc 1, gwnaeth fy mentor dosbarth canmol fy

nghynllunio trawsgwricwlaidd yn fy adroddiad canol lleoliad (gweler Tystiolaeth 2ch). Nododd fy

mod i'n ceisio ail-adrodd y sgiliau a datblygwyd yng ngwersi iaith a mathemateg pur mewn cyd-

destunau a meysydd gwahanol, wrth i mi geisio rhoi siawns i'r disgyblion i ddatblygu a mireinio

eu sgiliau ieithyddol a rhifedd. Er hyn, llwyddais gyflwyno llythrennedd yn drawsgwricwlaidd yn

llawer mwy aml na'r elfennau rhifedd a chymhwysedd digidol, felly rhaid i mi geisio datblygu'r

elfennau yma yn fwy yn fy ngwersi yn y dyfodol, gan fod pob un ohonynt yr un mor bwysig yn ôl

Donaldson (2015). 

Tystiolaeth 3a 

Tystiolaeth 3b 

 

Tystiolaeth 3c 

 Tystiolaeth 3ch 

 

Erbyn diwedd fy nghyfnod o addysgu yn PAP 1, roeddwn i

ychydig yn fwy hyderus wrth gyflwyno'r cyfrifoldebau

trawsgwricwlaidd yn fy ngwersi. 

Yn un o fy ngwersi diwethaf gyda 32 o ddisgyblion Blwyddyn 6, llwyddais gyflwyno'r elfennau llythrennedd a chymhwysedd digidol yn fy ngwers

Addysg Bersonol a Chymdeithasol (ABCh). Thema'r wers oedd gwrth fwlio a thasgau'r disgyblion oedd naill ai creu sgript a fideo gwrth fwlio fel

grŵp neu boster gwrth fwlio (gweler Tystiolaeth 3a).  

 

Roedd y tasgau i gyd yn cael eu cwblhau ar liniaduron neu iPads, ac felly roedd y disgyblion oll yn datblygu eu sgiliau cymhwysedd digidol.

Dewisais gyflwyno cymhwysedd digidol i'r wers gan fod technoleg yn datblygu'n gyflym ac "mae’r gallu i ddefnyddio sgiliau technoleg ddigidol mewn

ffordd greadigol yn agwedd fwyfwy cyffredin yn y gweithle modern" (Donaldson, 2015, tud.41). Cytuna Barnes (2018) a'r datganiad yma, ac yn ei

lyfr mae'n ceisio annog athrawon i ddefnyddio amrywiaeth o dechnoleg i hybu creadigrwydd a sgiliau meddwl y disgyblion. O ganlyniad, mae'n

hollbwysig bod y disgyblion yn cael amryw o gyfleoedd i arbrofi gyda thechnoleg er mwyn datblygu eu sgiliau personol. Yn ychwanegol, llwyddais

gyflwyno agweddau o lythrennedd yn y ddwy dasg; roedd y disgyblion a oedd yn creu'r poster yn gorfod cyflwyno gwybodaeth ysgrifenedig ar eu

posteri, ac roedd y disgyblion a oedd yn creu fideo yn trafod â'i gilydd ac yn gorfod ysgrifennu sgript fel rhan o'r dasg. Roeddwn i wedi addysgu'r

disgyblion ar sut i ysgrifennu sgript yn wers iaith yr wythnos flaenorol (gweler Tystiolaeth 3b), ac felly roedd gofyn i'r disgyblion i ysgrifennu sgript ar

gyfer eu fideo yn atgyfnerthu eu sgiliau ieithyddol ym Maes Dysgu a Phrofiad arall. Penderfynais wneud hyn gan fod Donaldson (2015) yn

pwysleisio'r pwysigrwydd o ddarparu amrywiaeth o gyd-destunau i ddisgyblion er mwyn rhoi'r siawns iddyn nhw i ddatblygu eu sgiliau llythrennedd,

rhifedd a chymhwysedd digidol mewn amryw o ffyrdd. 

 

Er teimlaf yn falch fy mod i wedi llwyddo i gyflwyno'r cyfrifoldebau trawsgwricwlaidd yn fy ngwers, yn ystod y wers fe ddaeth hi'n amlwg nid oeddwn i

wedi herio'r disgyblion yn ddigonol gyda'r elfen cymhwysedd digidol. Trwy gydol y wers, gwnaeth y disgyblion dod ataf er mwyn gofyn a oedd hawl

ganddyn nhw i ddefnyddio 'green screens' a'r ap 'iMovie' er mwyn cynhyrchu eu fideos. Oherwydd fy niffyg hyder gyda thechnoleg gwybodaeth, nid

oedd gen i'r sgiliau i gynorthwyo'r disgyblion pe bydden nhw wedi defnyddio'r technolegau yma, ac o ganlyniad, ni wnaeth y disgyblion defnyddio'r

rhain. Nid oeddwn i'n hapus gyda'r canlyniad yma, gan deimlaf fy mod i wedi rhwystro creadigrwydd a datblygiad y disgyblion ac fe wnes i adfyfyrio

ar yr hyn a ddigwyddodd yn fy adfyfyrio dyddiol (gweler Tystiolaeth 3c). Yn ychwanegol, nododd y mentor dosbarth yn ystod ein hadfyfyrio bod

angen i mi gyflwyno rhagor o dechnoleg gwybodaeth yn fy ngwersi (gweler Tystiolaeth 3ch). Er hyn, mae ymchwil yn dangos bod nifer o athrawon

yn pryderu am ddefnyddio technoleg gwybodaeth yn y dosbarth oherwydd diffyg hyder a dealltwriaeth bersonol, sydd weithiau yn arwain at yr

athrawon yn osgoi eu defnyddio (Muñoz, et al., 2017). Dadleua rhai bod angen mwy o hyfforddiant ar athrawon er mwyn oresgyn hyn (Fernández-

Cruz & Fernández-Díaz, 2016). O ganlyniad, rwy'n cydnabod bod angen i mi ddatblygu fy sgiliau technoleg gwybodaeth bersonol er mwyn gallu

herio'r disgyblion i ddatblygu eu sgiliau cymhwysedd digidol. Felly, un o fy mlaenoriaethau ar gyfer PAP 1 – Bloc 2 yw datblygu fy sgiliau a hyder

wrth ddefnyddio technolegau gwahanol. 

Tystiolaeth 1a 

 

Tystiolaeth 1b 

Yn un o fy ngwersi Saesneg gyda 27 o ddisgyblion Blwyddyn 5 a 6, penderfynais mai tasg y disgyblion oedd dilyn rysáit (gweler Tystiolaeth 1a a

Thystiolaeth 1b). Gan mai disgyblion cyrhaeddiad uwch oedd y rhain, gadewais i'r disgyblion i addasu'r rysáit er mwyn ychwanegu rhagor o adferfau a

berfau gorchmynnol fel her. Roedd y gwersi Saesneg blaenorol wedi bod ar ysgrifennu cyfarwyddiadau, ac felly, trwy ddilyn rysáit, roedd y disgyblion

yn cael tro i ddilyn cyfarwyddiadau manwl mewn sefyllfa go iawn. O ganlyniad, roedd cyd-destun dilys i'r hyn roedd y disgyblion wedi gwneud yn eu

gwersi Saesneg blaenorol. Yn ychwanegol, penderfynais ddefnyddio rysáit i greu cynnyrch a oedd yn gysylltiedig â sioe Nadolig y disgyblion. Dewisais

wneud hyn er mwyn ceisio ennyn diddordeb y disgyblion ac i ddarparu rhagor o gyd-destun cyfarwydd i'r disgyblion. 

 
Penderfynais geisio rhoi cyd-destun dilys i'r hyn roeddwn i'n ei haddysgu er budd y disgyblion. Yn ôl Donaldson (2015), mae'n bwysig bod disgyblion

yn gallu cymhwyso'r hyn maent yn dysgu yn yr ystafell dosbarth i sefyllfaoedd amrywiol tu hwnt i'r ysgol, er mwyn iddynt wir buddio o'r hyn maent yn

dysgu. Felly, trwy gyflwyno tasg ymarferol fel coginio yn fy ngwers Saesneg, roeddwn i'n profi i'r disgyblion bod ysgrifennu a dilyn cyfarwyddiadau

manwl yn sgil trosglwyddadwy byddan nhw'n ei ddefnyddio yn fywyd go iawn. Mae ymchwil gan Lombardi (2007) hefyd yn cydnabod bod yna nifer o

fanteision i fyfyrwyr o dderbyn addysg sy'n caniatâu iddynt brofi profiadau dilys, megis y datblygiad o sgiliau datrys problem, meddwl ymhellach ac

adfyfyrio critigol.  

 
Teimlaf fod y wers wedi bod yn llwyddiannus, gan yn y wers nesaf gwnaeth pob un o'r disgyblion llwyddo i ysgrifennu cyfarwyddiadau manwl i

ddisgrifio'r camau a gymerwyd i greu'r cynnyrch. Yn ychwanegol, wrth gwestiynu'r disgyblion ar ddechrau'r wers nesaf, roedd hi'n amlwg bod nhw'n

gwerthfawrogi pam bod angen cynnwys manylder yn y cyfarwyddiadau (hynny yw sut mae cynnwys adferfau a chysylltiadau amserol yn helpu'r

darllenwyr i ddilyn y cyfarwyddiadau yn gywir). Gellir dadlau efallai bod y disgyblion yn gwerthfawrogi hyn yn fwy ar ôl dilyn cyfarwyddiadau eu hun, ac

felly mae'n bosib bod darparu cyd-destun dilys i'r hyn a addysgwyd yn helpu'r disgyblion i wneud gwell cynnydd a datblygiad, fel soniwyd Lombardi

(2007). 

Tystiolaeth 2a Tystiolaeth 2b 

 

Yn fy ngwers Mathemateg ar lunio onglau gyda dosbarth gallu cymysg o ddisgyblion Blwyddyn 6, ni

theimlaf fy mod i wedi llwyddo i ddarparu cyd-destun dilys i'r gwaith (gweler Tystiolaeth 2a).

Adfyfyriais ar hyn yn fy adfyfyrio dyddiol ar ddiwedd y wers (gweler Tystiolaeth 2b). Er i mi dderbyn

sylwadau cadarnhaol o fy mentor dosbarth yn dilyn y wers, ni theimlaf fy mod i wedi darparu digon

o gyd-destun dilys i'r disgyblion o ble byddan nhw'n defnyddio'r sgil yma tu hwnt i'r ysgol.  

 

Tystiolaeth 2c 

Tystiolaeth 2ch 

 
Weithiau, roeddwn i'n gweld hi'n anodd darparu cyd-destun dilys i'r hyn roeddwn i'n ei haddysgu, yn enwedig gyda gwaith mathemateg Blwyddyn 6.

Teimlaf fod yn rhaid i mi lynu at ofynion y cwricwlwm (gweler Tystiolaeth 2c), a ni lwyddais i gyflwyno cyd-destun dilys ar gyfer pob testun. Rydw i'n

teimlo'n siomedig gydag hyn, yn enwedig wrth ystyried bod ymchwil yn dangos bod rhoi cyd-destun i waith mathemateg yn cael effaith cadarnhaol ar

ddysgu'r disgyblion, trwy hybu dealltwriaeth a dyfalbarhad ar ran y disgyblion (Stoehr, Turner & Sugimoto, 2015). Er hyn, gwnaeth Donaldson (2015) ei

hun cydnabod yr anawsterau sy'n gallu wynebu athrawon wrth iddynt geisio creu cysylltiadau creadigol gyda'r byd go iawn. Yn ei adroddiad (Donaldson,

2015, tud.10), mae'n datgan bod y cwricwlwm presennol "yn canolbwyntio’n ormodol ar y tymor byr", ac felly mae ormod o bwyslais yn cael ei roi ar

addysgu cynnwys y cwricwlwm, yn hytrach nag ar y cyflwyniad a throsglwyddiad o wybodaeth o'r athro i'r disgyblion. O ganlyniad, penderfynodd

Donaldson (2015) bod angen diwygio'r cwricwlwm. Er mwyn sicrhau bod disgyblion yn buddio o'u haddysg, penderfynodd cyflwyno 12 egwyddor

addysgeg, ac mae un ohonynt wedi ffocysu'n benodol ar "greu cyd-destunau dilys ar gyfer dysgu" (Donaldson, 2015, tud. 67). Felly, er mwyn datblygu fy

addysgeg yn unol â'r cwricwlwm newydd, mae'n hanfodol fy mod i'n ceisio darparu cyd-destunau dilys ar gyfer pob testun rwy'n addysgu. Ceisiais wneud

hyn yn fy ngwers Mathemateg nesaf (gweler Tystiolaeth 2ch) ar ôl adfyfyrio ar y wers flaenorol. Teimlaf ychydig yn hapusach ar ôl cyflwyno'r cyd-destun

yma, gan roedd y disgyblion yn gallu cymhwyso eu sgiliau i gyd-destun mwy naturiol. Er hyn, rwy'n cydnabod bod angen i mi barhau i wneud hyn gyda

phob testun rwy'n addysgu er mwyn bwrw gofynion y cwricwlwm newydd ac i fuddio'r disgyblion rwy'n addysgu (Donaldson, 2015). 

Tystiolaeth 3a 

Tystiolaeth 3b 

 

Yn un o fy ngwersi diwethaf gyda 32 o ddisgyblion gallu cymysg Blwyddyn 6, roeddwn i'n fwy ymwybodol bod angen i mi ddarparu cyd-destunau dilys

ar gyfer yr hyn roeddwn i'n addysgu, yn unol â gofynion Donaldson (2015). Ffocws y wers oedd gwrth fwlio, ac roedd disgyblion naill ai yn creu poster

gwrth fwlio neu sgript a fideo gwrth fwlio fel grŵp (gweler Tystiolaeth 3a). Er mwyn ceisio creu cyd-destun dilys ar gyfer y wers, roedd yn rhaid i'r

disgyblion seilio eu posteri a'u fideos ar bolisi gwrth fwlio'r ysgol. Yn ystod y wers, gwnaeth y disgyblion argymell rhai gwelliannau roedden nhw am

ychwanegu i'r polisi. 

 

Penderfynais seilio'r tasgau ar bolisi gwrth fwlio'r ysgol er mwyn rhoi cyd-destun dilys i'r hyn roedd y disgyblion yn gwneud. Roeddwn i hefyd yn

gobeithio byddan nhw'n gwerthfawrogi'r polisi yn fwy gan ei fod wedi'i greu er mwyn eu diogelu (gweler Tystiolaeth 3b ar gyfer fy myfyrdodau dyddiol).

Mae ymchwil gan Steventon (2016) yn dadlau bod darparu cyd-destun dilys i'r hyn a addysgwyd nid ond yn helpu datblygiad y disgyblion, ond mae

hefyd yn cynyddu eu cyfrifoldeb fel dysgwyr, sy'n codi eu hunanhyder yn uniongyrchol. Gellir dadlau bod y disgyblion yn ymddangos yn hyderus wrth

gwblhau'r tasgau, gan wnaethant argymell nifer o welliannau i'r polisi yn annibynnol, heb unrhyw fewnbwn o oedolion. O ganlyniad, mae'n bosib

dadlau bod creu cyd-destunau dilys yn fuddiol i ddisgyblion (Steventon, 2016). Felly, er mwyn sicrhau bod y disgyblion yn cael y siawns orau i

ddatblygu a gwneud cynnydd, byddaf yn ceisio creu cyd-destunau dilys yn pob un o fy ngwersi yn PAP 1 – Bloc 2. Trwy wneud hyn, byddaf hefyd yn

bodloni gofynion Donaldson (2015, teitl) yn ei hadroddiad "Dyfodol Llwyddiannus". 

Pwrpas yr aseiniad yw adfyfyrio ar gynnydd y darpar-athrawes yng nghyfnod Profiad Addysgu
Proffesiynol 1 (PAP1) wrth iddi geisio taro gofynion 3 o egwyddorion addysgeg Donaldson
(2015). Fel rhan o'i gwricwlwm newydd, cyflwyna Donaldson (2015, tud.64) 12 egwyddor
addysgeg sy'n hyrwyddo "addysgu a dysgu da". Ystyriaethau ar gyfer athrawon yw'r rhain, wrth
iddynt geisio cynllunio gwersi sy'n arwain at ddysgu effeithiol. Penderfynwyd ffocysu ar yr
egwyddorion yma yn yr aseiniad: Asesu ar gyfer Dysgu (AagD), Cyfrifoldebau Trawsgwricwlaidd
a Chyd-destunau Dilys (Donaldson, 2015).   
 
Yng nghyfnod PAP 1, roedd y darpar-athrawes wedi'i lleoli yn ysgol gynradd yn Sir Gaerfyrddin
(Estyn, 2017). Mynycha 314 o ddisgyblion yr ysgol, gydag ond cyfartaledd o 5.9% yn gymwys ar
gyfer Prydau Ysgol am Ddim (Fy Ysgol Leol, 2019). Mae'r ysgol wedi ei chategoreiddio'n werdd,
sy'n golygu nid oes angen llawer o gymorth o'r Llywodraeth arnynt (Fy Ysgol Leol, 2019;
Llywodraeth Cymru, 2019a). Bu'r darpar-athrawes yn addysgu yn nosbarth â 32 o ddisgyblion
gallu cymysg Blwyddyn 6.  
 
Wrth gynllunio'i gwersi, ceisiodd y darpar-athrawes i gyflwyno strategaethau AagD yn gyson.
Penderfynwyd gwneud hyn ar ôl craffu ar ymchwil a oedd yn argymell defnyddio'r strategaethau
er mwyn sicrhau dysgu effeithiol (Black a Wiliam, 1998; Black, et al., 2003). Dadleuwyd bod
AagD, sef modd o asesu ffurfiannol, yn fanteisiol i ddysgu'r disgyblion gan ei fod yn hyrwyddo
perthynas rhyngweithiol rhwng yr athrawon, y disgyblion a'r hyn sy'n cael eu haddysgu (Black a
Wiliam, 1998). Olygir hyn bod yr athrawon yn asesu dealltwriaeth y disgyblion yn gyson er
mwyn addasu'r lefel o her ac i ddarparu adborth i'r disgyblion o sut i wneud cynnydd (Black a
Wiliam, 1998; Donaldson, 2015). Yn ogystal, mae'r defnydd effeithiol o AagD yn un o
flaenoriaethau Donaldson (2015), felly mae'n hollbwysig bod y darpar-athrawes yn eu
cyflwyno'n gyson yn ystod ei gwersi. Noda gwaith Black a Wiliam (1998) bod yna 4 prif elfen o
AagD sy'n rhaid eu defnyddio er mwyn cyflawni asesu effeithiol, sef y defnydd o gwestiynu,
rhannu meini prawf llwyddiant (mpll) gyda'r disgyblion, darparu adborth i'r disgyblion a
hunanasesu ac asesu cyfoedion. Bydd y paragraffau olynol yn ystyried pob un o'r elfennau yma
yng nghyd-destun profiadau'r darpar-athrawes yn PAP 1 a'r llenyddiaeth.  
 
Fel gwelwyd yn yr Enghreifftiau Darluniadol AagD, defnyddiodd y darpar-athrawes
strategaethau cwestiynu. Penderfynwyd cyflwyno'r rhain gan fod ymchwil wedi canfod bod
cwestiynu effeithiol yn fuddiol (Wareing, 2012; Black et al., 2003; Hodgen & Webb, 2008). Nid
ond yw cwestiynu yn arddangos dealltwriaeth y disgyblion, ond mae'n hybu trafodaeth lle maent
yn cydnabod eu llwyddiannau, sy'n dangos ffordd ymlaen i'r dysgu (Wareing, 2012; Hodgen &
Webb, 2008). Er hyn, dadleua Hodgen & Webb (2008) bod rhai strategaethau cwestiynu yn fwy
effeithiol nag eraill. Un strategaeth aneffeithiol yw'r strategaeth 'dwylo i fyny', gan fod disgyblion
yn gallu dewis i gyfrannu (Hodgen & Webb, 2008). O ganlyniad, ond y cyfranogwyr sydd gwir yn
gwneud cynnydd o fewn y wers (Wiliam, 2018). Ar ôl defnyddio'r strategaeth yma (gweler
Enghraifft Ddarluniadol 1 AagD), gwnaeth y darpar-athrawes sylweddoli ni wnaeth pob disgybl
ymateb, ac o ganlyniad, defnyddiodd strategaethau eraill, megis ffyn loli a byrddau gwyn bach, i
sicrhau cyfranogiad. Dengys y strategaethau yma i fod yn fwy effeithiol wrth i'r disgyblion
canolbwyntio'n fwy rhag ofn iddynt orfod cyfrannu ac roedd y defnydd o'r byrddau gwyn bach yn
dangos cynnydd y disgyblion yn glir (Williams, 2018; Wareing, 2012). O ganlyniad, caniateir hyn
i'r darpar-athrawes addasu'r dasg yn gyson er mwyn cwrdd ag anghenion y disgyblion.  
 
Yr ail elfen o AagD cyflwynodd y darpar-athrawes oedd rhannu'r mpll gyda'r disgyblion.
Dangosa ymchwil bod gwneud hyn yn cynyddu cymhelliant y disgyblion gan fod cyfarwyddyd
clir ganddynt (Wareing, 2012; Black, et al., 2003). Yn ôl canfyddiadau DeLuca, et al., (2018),
mae disgyblion o bob oedran yn gwerthfawrogi'r mpll, gan ei fod o gymorth iddynt wrth iddyn
nhw gwblhau'r dasg. Yn ychwanegol, mae ymwybyddiaeth y disgyblion o'r mpll yn caniatáu
iddyn nhw fesur eu cynnydd yn erbyn safonau penodol (Wiliam, 2018). Gan seilio ei hymarfer ar
yr ymchwil, ceisiodd y darpar-athrawes i rannu'r mpll gyda'r disgyblion ar ddechrau pob gwers,
er iddi orfod ei gyflwyno yn hwyrach weithiau oherwydd camgymeriad (gweler Enghraifft
Ddarluniadol 1 AagD). Gwnaeth y darpar-athrawes hefyd caniatáu i'r disgyblion pennu'r mpll
(gweler Enghraifft Ddarluniadol 2 AagD). Dadleua Clarke (2008, tud.93), "success criteria must
be generated by pupils to have maximum impact", gan fod hyn yn sicrhau bod y disgyblion yn
deall gofynion y dasg. Cytuna Williams (2018), gan nodi bod disgyblion yn taro gofynion y mpll
yn fwy llwyddiannus ar ôl ei greu ar y cyd. Wrth ystyried profiadau'r darpar-athrawes, mae'n
bosib dadlau bod gwirionedd yn yr ymchwil, gan wnaeth hi dderbyn sylwadau cadarnhaol ar y
dasg mpll yn dilyn y wers. 

Elfen bwysig arall o AagD yn ôl Black a Wiliam (1998) yw'r ddarpariaeth o adborth gan ei fod yn
rhoi arweiniad i ddisgyblion er mwyn helpu nhw gyrraedd eu llawn botensial. Mae Donaldson
(2015) yn pwysleisio'r effaith cadarnhaol mae adborth yn cael ar gynnydd disgyblion, ac mae
ymchwil hefyd yn dangos ei fod yn cynyddu ymreolaeth disgybl (Wiliam, 2018; Swaffield, 2008).
Yn ychwanegol, dangosa ymchwil DeLuca, et al. (2018) bod disgyblion yn gweld adborth
athrawon yn ddefnyddiol, gan ei fod yn helpu nhw i wella. Wrth ystyried y manteision, ceisiodd y
darpar-athrawes rhoi adborth ar lafar ac ysgrifenedig yn ystod PAP1. Gweithiodd hwn yn
effeithiol yn rhai gwersi (gweler Enghraifft Ddarluniadol 2 AagD). Fodd bynnag, mae Wiliam
(2018) yn dadlau bod yn rhaid i athrawon rhoi adborth yn ofalus, gan fod yna nifer o ffyrdd mae
disgyblion yn gallu ymateb. Un enghraifft profodd y darpar-athrawes o hyn yw wrth iddi graffu ar
waith disgybl cyn rhoi adborth, gwnaeth e ddweud wrth un o'i gyfoedion "something will be
wrong with it, something is always wrong". Efallai bod y disgybl wedi cael profiadau blaenorol o
dderbyn adborth negyddol, sy'n atgyfnerthu'r pwysigrwydd o ddarparu adborth cadarnhaol sy'n
rhoi camau penodol ymlaen er mwyn sicrhau cynnydd (Wareing, 2012; Wiliam, 2018; Swaffield,
2008).  
 
Yr elfen olaf o AagD cynlluniodd y darpar-athrawes i ddefnyddio oedd hunanasesu ac asesu
cyfoedion. Penderfynwyd gwneud hyn gan fod ymchwil yn dadlau bod defnyddio'r rhain yn
caniatáu i ddisgyblion myfyrio ar eu cynnydd, er mwyn datblygu'r sgil trosglwyddadwy o feta
wybyddiaeth, sef "one's knowledge concerning one's own cognitive processes" (Flavell, 1976,
dyfynnwyd yn Wiliam, 2018, tud.174). Mae'r disgyblion yn defnyddio'u wybyddiaeth i gymryd
cyfrifoldeb dros fesur eu cynnydd, sy'n sgil hanfodol ar gyfer dysgu gydol oes, sydd hefyd yn
cyd-fynd â 4 diben Donaldson (2015; Earl & Katz, 2008; Sambell, McDowell & Montgomery,
2013). Yn ychwanegol, awgryma ymchwil DeLuca, et al. (2018) bod disgyblion yn gwerthfawrogi
hunanasesu yn fwy na asesu cymheiriaid, gan eu bod nhw'n amau cywirdeb sylwadau
cyfoedion. I'r gwrthwyneb, dadleua Wiliam (2018) bod disgyblion yn llawer mwy geirwir gyda'i
gilydd, ac o ganlyniad, maent yn datblygu'n gynt. Fel datrysiad, efallai dylai'r athrawon
penderfynu sut i ddefnyddio asesu cyfoedion yn eu dosbarth er mwyn sicrhau ei heffeithiolrwydd
(Popham, 2012; Department for Education, 2018). Er i'r darpar-athrawes cydnabod y manteision
o ddefnyddio'r asesiadau, ni lwyddodd hi i gyflwyno digon o amser i gyflawni'r rhain. Yn ôl
Sackstein (2015), rhaid cyflwyno amser penodol o fewn y wers i gwblhau'r asesiadau er mwyn
i'r disgyblion eu gwerthfawrogi. Wrth ystyried hyn, mi fydd y darpar-athrawes yn ceisio cyflwyno
rhagor o amser ar gyfer hyn yn ei gwersi nesaf. 
 
Yr ail egwyddor addysgeg penderfynwyd ffocysu ar yn yr aseiniad yw'r cyflwyniad o'r
Cyfrifoldebau Trawsgwricwlaidd (Donaldson, 2015). Cwmpasir y cyfrifoldebau o lythrennedd,
rhifedd a chymhwysedd digidol ac awgrymwyd dylid eu cyflwyno i'r Meysydd Dysgu a Phrofiad
(MDaP) arall "mewn ffordd naturiol" (Donaldson, 2015, tud.69). Pwrpas cyflwyno'r rhain yw i
ddarparu cyfleoedd dilys i'r disgyblion i ddatblygu eu sgiliau ieithyddol, rhifedd a chymhwysedd
digidol mewn amrywiaeth o gyd-destunau, er mwyn eu paratoi ar gyfer gofynion y gweithleoedd
modern (Donaldson, 2015). Wrth ystyried hyn, ceisiodd y darpar-athrawes i gyflwyno'r
cyfrifoldebau mor aml ag oedd yn bosib yn ei gwersi. 
 
Dechreuodd y darpar-athrawes ei chyfnod yn PAP1 trwy gyflwyno rhifedd yn drawsgwricwlaidd
(gweler Enghraifft Ddarluniadol 1 o Gyfrifoldebau Trawsgwricwlaidd). Mae ymchwil yn dadlau
bod yn rhaid i ddisgyblion mireinio eu sgiliau mathemateg mewn amrywiaeth o gyd-destunau er
mwyn iddynt allu cymhwyso'r rhain ar draws bywyd (Donaldson, 2015; Lewis, et al., 2018). Yn
ychwanegol, noda ymchwil Bennison (2015) bod cyflwyno rhifedd yn drawsgwricwlaidd yn
cynyddu hyder y disgyblion gyda mathemateg. Caniateir hyn iddynt ddatblygu gwydnwch trwy
arbrofi gyda rhifedd yng nghyd-destunau gwahanol, sy'n ei baratoi nhw ar gyfer dysgu gydol oes
(Llywodraeth Cymru, 2019b). Gellir cysylltu'r datblygiad yma gydag un o ddibenion Donaldson
(2015, tud.29), sef y datblygiad o "ddysgwyr uchelgeisiol, galluog sy'n barod i ddysgu drwy
gydol eu hoes" (Llywodraeth Cymru, 2019b). Felly, penderfynodd y darpar-athrawes i gyflwyno
rhifedd er budd y disgyblion. Er hyn, wrth fyfyrio, sylweddolodd y darpar-athrawes ni wnaeth hi
ei gyflwyno mor aml ag y gwnaeth hi gyflwyno llythrennedd. Canfu ymchwil gan Milton, et al.
(2007) canlyniadau tebyg; darganfuwyd bod 90% o athrawon yn ystyried eu hun i fod yn
athrawon llythrennedd o'i gymharu ag ond 55% a oedd yn ystyried eu hun i fod yn athrawon
rhifedd. Un datrysiad posib a chynigwyd i gynyddu hyder yr athrawon yw cynyddu'r hyfforddiant
maent yn derbyn ar ddarpariaeth drawsgwricwlaidd (Milton, et al., 2007; Forgasz, Leder & Hall,
2017). Efallai byddai hyn yn buddio'r darpar-athrawes, gan roi rhagor o syniadau iddi o sut i
gyflwyno rhifedd yn drawsgwricwlaidd. Er hyn, rhaid ystyried bod llawer o'r ymchwil a soniwyd
am wedi'u cwblhau yn Awstralia, gan fod y wlad wedi cynllunio ar gyfer ddarpariaeth
drawsgwricwlaidd ers sawl mlynedd, ac efallai nid yw'n bosib cymhwyso'r canfyddiadau ar gyfer
y Deyrnas Unedig (Lewis et al, 2018; Milton, et al., 2007; Forgasz, Leder & Hall, 2017). Serch
hyn, gan fod Donaldson (2015) yn pwysleisio'r manteision o gyflwyno'r cyfrifoldebau, mae'n
hanfodol bod y darpar-athrawes yn parhau i ddarparu llu o gyfleoedd i'r disgyblion i gymhwyso
eu sgiliau.  
 
Fel soniwyd yn flaenorol, mae Donaldson (2015) yn pwysleisio dylid hefyd cyflwyno llythrennedd
yn drawsgwricwlaidd, gan fod gofyn i'r disgyblion i ymarfer eu sgiliau ieithyddol yng nghyd-

destunau gwahanol yn helpu iddynt werthfawrogi pwysigrwydd defnyddio'r sgiliau. Cefnogir y
safbwynt yma gan ymchwil sy'n dadlau oherwydd gofynion y byd modern a globaleiddio, mae'n
holl bwysig bod disgyblion yn ymwybodol o sut i gymhwyso eu sgiliau ieithyddol (Harreveld,
Baker & Isdale, 2008; Quirke-Bolt & Jeffers, 2018). Pwrpas hwn yw symud o'r cysyniad o
"learning to write" i "writing to learn" (Hillyard, 2012, tud.6), gan fod ymarfer defnyddio'r sgiliau
ieithyddol yn gwella dealltwriaeth y disgyblion o'r testun ac yn helpu iddynt ddatblygu'r sgil o
feddwl yn feirniadol. Cyflawnwyd ymchwil ar gyflwyno llythrennedd yn drawsgwricwlaidd am
flwyddyn yn yr Alban (Scott, 2013). Canfu'r ymchwil bod cyflwyno'r sgil yn helpu'r disgyblion i
ganfod a chrynhoi prif bwyntiau testun ac ystyried dibynadwyedd ffynonellau. Er bod yr ymchwil
wedi'i gyflawni yn yr Alban a'i gyfyngu i 1 flwyddyn, mae egwyddorion sylfaenol yr ymchwil yn
debyg i awgrymiadau Donaldson (2015) o sut i gyflwyno llythrennedd yn drawsgwricwlaidd.
Oblegid hyn, mae'n bosib byddai'r manteision i'r disgyblion o dderbyn addysg drawsgwricwlaidd
yn debyg i'r manteision adnabuwyd yn yr ymchwil (Scott, 2013). Efallai byddai'n fuddiol i'r ddwy
wlad i rannu arfer da, er budd y disgyblion. Wrth ystyried yr holl fanteision i'r disgyblion,
penderfynodd y darpar-athrawes i geisio cyflwyno llythrennedd yn drawsgwricwlaidd yn ei
gwersi (gweler Enghreifftiau Darluniadol 2 a 3 o Gyfrifoldebau Trawsgwricwlaidd). Er hyn,
teimlai'r darpar-athrawes ei bod hi'n cyflwyno'r elfen llythrennedd yn fwy na'r elfennau rhifedd a
chymhwysedd digidol, ac felly ei tharged ar gyfer gwersi yn y dyfodol yw cyflwyno'r 3 elfen yn
gyfartal (Donaldson, 2015). 
 
Yn ôl Donaldson (2015), mae datblygu sgiliau digidol y disgyblion yn unol â'r newidiadau
chwyldroadol sy'n digwydd yn y byd technolegol yn gyfrifoldeb pwysig i athrawon. Rhaid
cyflwyno cymhwysedd digidol i ddatblygu llythrennedd digidol y disgyblion er mwyn sicrhau eu
bod nhw'n gallu cyflawni gofynion technolegol gweithleoedd yn y dyfodol (Burnett, 2014;
Donaldson, 2015). Yn ychwanegol, yn yr ysgol mae cyfleoedd i ddarparu profiadau cyfoethog i
ddisgyblion gyda thechnolegau anghyfarwydd, sy'n cynyddu eu hyder wrth iddynt gael amser i
arbrofi (Bjørgen & Erstad, 2015). Dangosa ymchwil gan Kimbell-Lopez, Cummins & Manning
(2016) bod disgyblion gwir yn mwynhau cael cyfleoedd i arbrofi, ac roeddent yn awyddus i
addysgu ei gilydd wrth iddynt feistroli gwahanol sgiliau, sy'n datblygu eu cymhwysedd digidol a'u
sgiliau llythrennedd. Roedd y darpar-athrawes yn falch i gyflwyno cymhwysedd digidol i'w
gwers, ond o fewn peth amser fe ddaeth hi'n amlwg nad oedd hi wedi herio'r disgyblion yn
ddigonol gyda'r elfen cymhwysedd digidol (gweler Enghraifft Ddarluniadol 3 o Gyfrifoldebau
Trawsgwricwlaidd). Teimla'r darpar-athrawes mewn penbleth gan nid oedd hi eisiau i'r
disgyblion colli allan ar brofi gwahanol dechnolegau, ond nid oedd ganddi'r hyder i'w
chynorthwyo, ac felly ni wnaethant ddefnyddio'r rhain. Dangosa ymchwil canlyniadau tebyg;
mae diffyg hyder athrawon yn cael effaith negyddol ar gynnydd disgyblion gyda chymhwysedd
digidol (Burnett, 2014; Kimbell-Lopez, Cummins & Manning, 2016; Morris, 2012). Ar y naill law,
mae Morris (2012) yn dadlau dylai'r ysgolion mesur sgiliau digidol y staff yn rheolaidd i sicrhau
cynnydd, tra ar y llaw arall, mae rhai yn dadlau mae cyfrifoldeb yr athrawon eu hun yw sicrhau
eu bod nhw'n fedrus â thechnoleg (Duncan, 2011). Cydnabyddai’r darpar-athrawes bod angen
iddi wella'i llythrennedd digidol, cyn iddi deimlo'n hyderus i addysgu'r disgyblion â thechnoleg.
Gwneir hyn er mwyn sicrhau ei bod hi'n gallu darparu cyfleoedd i ddisgyblion i wneud cynnydd,
fel argymhellodd Donaldson (2015).  
 
Yr egwyddor addysgeg olaf penderfynwyd ffocysu ar yw'r ddarpariaeth o gyd-destunau dilys.
Dadleua Donaldson (2015) bod cyfrifoldeb ar athrawon i sicrhau bod disgyblion yn adnabod y
berthynas rhwng yr hyn sy'n cael eu dysgu yn yr ysgol a'r byd go iawn, er mwyn iddyn nhw wir
gwerthfawrogi pwysigrwydd yr hyn sy'n cael eu dysgu. Cytuna Wiggins a McTighe (2011, tud.4)
gan nodi "teachers are coaches of understanding, not mere purveyors of content or activity".
Caniateir y cyflwyniad o gyd-destunau dilys i ddisgyblion gymhwyso'u gwybodaeth a
dealltwriaeth i sefyllfaoedd gwirioneddol (Donaldson, 2015; Pearce, 2016). Dangosa ymchwil
bod disgyblion yn dangos gwell dealltwriaeth ar ôl pennu cysylltiadau rhwng yr hyn a ddysgwyd
a phrofiadau blaenorol, felly mae'r ddarpariaeth o gyd-destunau dilys yn helpu'r disgyblion i
bennu'r rhain (Lombardi, 2007; Pearce, 2016). Gwnaeth ymchwil gan Stoehr, Turner &
Sugimoto (2015) canfod bod cysylltu profiadau disgyblion â'u dealltwriaeth o fathemateg yn
benodol yn gallu cynyddu eu cyrhaeddiad. Gellir defnyddio profiadau'r disgyblion fel sail i wersi
mathemateg, gan helpu iddyn nhw wneud cysylltiadau rhwng eu profiadau a'r wybodaeth
newydd, sy'n ehangu a dyfnhau eu dealltwriaeth o'r testun (Stoehr, Turner & Sugimoto, 2015;
Lombardi, 2007). Er i ddisgyblion teimlo mwy o foddhad wrth ddatrys problemau gwirioneddol o'i
gymharu â phroblemau ffug, nid yw'n bosib cyflwyno pob testun o fewn sefyllfa go iawn, felly
rhaid defnyddio technoleg mewn ffordd greadigol er mwyn hyrwyddo cyd-destunau dilys ar gyfer
y testunau yma (Lombardi, 2007).  
 
Yn ychwanegol, mae'r ddarpariaeth o gyd-destunau dilys yn hybu cyfranogiad o bob disgybl,
gan godi eu cymhelliant a chyflawniad wrth iddyn nhw ddatblygu amrywiaeth o sgiliau, yn
hytrach nag ond dyfnhau eu gwybodaeth bynciol (Stoehr, Turner & Sugimoto, 2015; Steventon,
2016). Wrth ddelio â phroblemau sydd â chyd-destun dilys, mae disgyblion yn datblygu'r sgiliau
o feddwl yn feirniadol, gwydnwch, dyfalbarhad a hyblygrwydd wrth iddynt sylweddoli nad yw
problemau yn aml yn cwympo o fewn un pwnc penodol, ond yn hytrach mae angen iddynt
ddefnyddio eu sgiliau yn drawsgwricwlaidd (Lombardi, 2007; Pearce, 2016). Rhoddir hyn mwy o

gyfrifoldeb i'r disgyblion o hyrwyddo dysgu eu hun, sy'n codi eu hyder wrth iddyn nhw ddysgu i
fod yn fwy hunanddibynnol (Wiggins & McTighe, 2011; Steventon, 2016). O ganlyniad, mae'n
bosib dadlau bod darparu cyd-destunau dilys yng ngwersi yn paratoi disgyblion ar gyfer y byd
gwaith modern (Lombardi, 2007). Yng Nghymru, mae Estyn (dim dyddiad) yn canmol yr
ysgolion sy'n rhoi'r egwyddor ar waith trwy ddarparu cyd-destunau dilys mor aml ag y gallant.
Awgryma hyn bod yr ymarfer yn cael ei hystyried yn arfer dda yn y wlad (Estyn, dim dyddiad).  
 
Fel gwelwyd yn Enghreifftiau Darluniadol 1 a 3 o Gyd-destunau Dilys, ceisiodd y darpar-
athrawes cyflwyno cyd-destunau i'r hyn a addysgwyd yn ystod PAP1. Ymddangosa'r ymarfer i
fod yn llwyddiannus wrth ystyried ymateb y disgyblion i'r tasgau. O ganlyniad, gellir dadlau bod y
disgyblion wedi gwneud gwell cynnydd o fewn y wers oherwydd y cyflwyniad o'r cyd-destunau
dilys, fel awgryma'r ymchwil (Lombardi, 2007; Pearce, 2016).  
 
Er hyn, cydnabyddai’r darpar-athrawes ei methiannau; ni lwyddodd hi i gyflwyno cyd-destunau
dilys ar gyfer pob gwers a theimlai fod hi'n enwedig o anodd i wneud hyn yng ngwersi
mathemateg (gweler Enghraifft Ddarluniadol 2 o Gyd-destunau Dilys). Teimlai bod hyn yn
rhannol oherwydd ffocws y cwricwlwm presennol ar addysgu'r cynnwys, yn hytrach nag ar y
profiadau addysgol a ddarparwyd i'r disgyblion (Donaldson, 2015). Dadl debyg sydd gan Lujan a
DiCarlo (2006). Maent yn dadlau oherwydd cynnwys helaeth y cwricwlwm, ond dealltwriaeth
arwynebol sydd gan ddisgyblion o destunau oherwydd diffyg amser. Oblegid hyn, nid yw'r
disgyblion yn ffynnu a gwneud cynnydd aruthrol, gan nad oes wir ganddynt ddealltwriaeth o'r
cysyniadau. Fel datrysiad i hyn, awgryma Lujan a DiCarlo (2006, tud.19):  
 

We must help students become active, independent learners and problem solvers
because it is clear that active processing of information and not just passive reception of
that information leads to learning (Lujan & DiCarlo, 2006, tud.19).  

 
Fel soniwyd yn flaenorol, mae darparu cyd-destunau dilys yng ngwersi yn sicrhau bod
disgyblion yn cael cyfle i gyfrannu a dyfnhau eu dealltwriaeth o wahanol destunau trwy arbrofi a
datrys problemau (Steventon, 2016; Lombardi, 2007; Pearce, 2016). Felly, wrth ystyried
datrysiad Lujan a DiCarlo (2006), a'r manteision a adnabuwyd yn flaenorol, mae'n hollbwysig
bod y darpar-athrawes yn cyflwyno cyd-destunau dilys i'w gwersi er mwyn i'r disgyblion
datblygu'r sgiliau sydd angen arnynt ar gyfer dyfodol llwyddiannus (Steventon, 2016; Lombardi,
2007; Pearce, 2016; Wiggins & McTighe, 2011). Gan fod Donaldson (2015) ei hun yn cydnabod
pwysigrwydd cyflwyno cyd-destunau dilys, mae'n bosib bydd rhagor o amser yn cael ei benodi i
athrawon i gyflwyno'r rhain i'w gwersi unwaith i'r cwricwlwm newydd gael ei sefydlu yn 2022. O
ganlyniad, bydd y darpar-athrawes yn gallu sicrhau bod hi'n darparu cyd-destunau dilys ar gyfer
pob uned o waith er mwyn i'r disgyblion gwneud y cynnydd orau posib (Donaldson, 2015; Lujan
a DiCarlo, 2006; Steventon, 2016). 
 
I gloi, er mwyn hyrwyddo "addysgu a dysgu da" (Donaldson, 2015, tud. 64), rhaid i athrawon
ystyried gofynion y 12 egwyddor addysgeg a chynllunio i gynnwys y rhain yn eu gwersi. Fel
gwelwyd, adfyfyria'r darpar-athrawes ar y cynnydd a wnaed hi yn ystod PAP1 wrth geisio
cyflwyno 3 o egwyddorion addysgeg Donaldson (2015) yn ei gwersi. 
 
Yr egwyddor gyntaf adfyfyriwyd ar yw'r defnydd o asesu ffurfiannol a'r 4 elfen o AagD. Awgryma
Black a Wiliam (1998) dylid cyflwyno'r elfennau o adborth, rhannu mpll, hunanasesu a
chwestiynu yn gyson er mwyn addasu lefel yr her fel ei bod yn briodol i'r disgyblion a
addysgwyd. Ceisiodd y darpar-athrawes i wneud hyn yn gyson, ond cydnabyddai ni wnaeth hi
ddefnyddio hunanasesu yn ddigonol (Black a Wiliam, 1998).   
 
Yr ail egwyddor ceisiodd y darpar-athrawes cyflwyno oedd y Cyfrifoldebau Trawsgwricwlaidd,
sef llythrennedd, rhifedd a chymhwysedd digidol. Yn ôl Donaldson (2015), mae'n hollbwysig bod
yr elfennau yma yn cael eu defnyddio ar draws y cwricwlwm fel bod disgyblion yn dysgu sut i
ddatrys problemau trawsgwricwlaidd. Llwyddodd y darpar-athrawes i gyflwyno'r rhain ond
teimlai bod angen iddi gynyddu eu hyder gyda chymhwysedd digidol cyn gallu herio'r disgyblion
(Burnett, 2014).  
 
Yr egwyddor olaf gwnaeth y darpar-athrawes adfyfyrio ar yw'r ddarpariaeth o Gyd-destunau
Dilys. Dangosa ymchwil helaeth bod creu'r rhain yn fuddiol i ddisgyblion gan helpu iddynt wneud
gwell cynnydd (Lombardi, 2007; Pearce, 2016). Er iddi geisio darparu cyd-destunau dilys,
cydnabyddai'r darpar-athrawes bod angen iddi gyflwyno'r rhain yn fwy aml er mwyn i'r disgyblion
gwneud y cynnydd orau (Lujan & DiCarlo, 2006). Felly, ar ôl i'r cwricwlwm gael ei sefydlu yn
2022, byddai'n ddefnyddiol i gyflawni ymchwil pellach i fesur effaith yr egwyddorion addysgeg ar
yr addysgu a dysgu (Donaldson, 2015).  

